
(Siumup Inatsisartuni ilaasortaatitai)  

Taaguutinik akuersissuteqartarnermi Oqaasiliortut sulinerat nalilersuiffigeqqullugu Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Nalilersuineq inaarsarneqassaaq 

UKA2019 tikitsinnagu, kalaallisut taaguusersuinerup ineriartortinneqarnissaanut suliat 

annertusarnissaannut innersuussutinik aamma imaqartinneqassaaq.  

 

(Inuit Ataqatigiit Inatsisartuni ilaasortaatitai)  

Oqaasiliortut peqatigalugit inatsisilerinermi kalaallisut oqaatsinik ineriartortitsinermik akuersinissamillu 

suliaqarnermik Naalakkersuisut salliutsitsinissaat pillugu Inatsisartuni aalajangiiffigisassatut siunnersuut. 

Taamattaaq Naalakkersuisut Oqaasiliortunik oqaloqateqarnermik kingorna UPA2019 sioqqullugu 

sulinissamut piffissamut pilersaarummik saqqummiussinissaannik peqquneqarput.  

 

(Tillie Martinussen, Inatsisartuni ilaasortaq, Suleqatigiissitsisut) 

 

Suleqatigiissitsisuni isumaqarpugut siunnersuutit tapersersornartuusut.  Naluara immikkoortumi uani una 

oqaatigisariaqarnerlugu, kisianni ajorunanngimmat misiliiginnaleqaanngut: Inatsisartuni ilaasortatut 

kalaallisut oqaloqqinniartalersutut,  naak meeraagallarami oqallorinnikuugaluarlunga piffissalli 

ingerlanerani oqaatsikka annaanikuullugit, nunatsinni oqaatsitsinnut illersuisunut qinnuteqalaarniarpunga.  

Siullermik kissaatigaara kalaallisut ilinniarusullunga sallaatsumik piffissaqarluarlungalu: Imaannaanngilaq 

kalaallisut ilinniarniarsaralui oqarfigineqartuarluni: "Nunaqarfimmut nooriarit", "sullivinniit 

sulinngiffeqalaariarit" imaluunniit utikanneqartuartoq "Angerlaannaruimmi". Kisianni oqaatsitsinnik 

illersuisut soorunami pisuussutiginngilaat oqaatsit taamaattut oqaatigineqartarneri.  

 

Inuit oqaatsinik ilinniarniarsarisut aalajangertussaavaat sumiorpaluut sorleq atorusunnerlugu: 

Avannaamiutut, Kitaamiutut, Tunumiutut imaluunniit avanersuarmiutut. Tamatuma kingorna 

pikkorissarnissaq piffissaqarfigisariaqarpoq sulinerup avataani imaluunniit ilaqutserereernerup kingorna. 

 

Tamatuma kingorna asuliinnangajak oqaasiliat ilinniarneqassapput immaqalu oqariaatsit assigiinngitsut. 

Tamanna paasinarpoq inuiaqatigiinni tamani taamaammat aamma nunarsuarmi oqaatsit sorliilluunniit 



 

atoraluaraanni, kisianni kissaatigissuara uangutsinnut ilinnialersunut oqaatsit kusanartut eqqortullu 

atortaqqullugit - sumiorpaluut sorlerluunniit atorneqaraluarpat.  

Tassa allatut ajornaqaaq, taamaappoq. Ilinniarnissamut pikkorissuusinnaavugut imaluunniit naamik - 

aamma ilagut asuliinnangajak oqaasiliat paatsuugatitsisinnaasarput, oqaatsit ilikkanerulernissaasa 

tungaanut - allalli amerlanerusunik oqaatsinik ilikkassutigisarpaat.  

 

Qulaani taaneqartut pisinnaapput kissaatigilluinnaqqissaaraanni. Kisianni! Soorlu Nuummi ilinniartitsisut 

amerlanerpaarpaat katersuuffianni, sulinerup saniatigut pikkorissarnissaq ajornangajaavittarpoq, aamma 

sapaatip akunnerisa naanerini,  qarasaasiakkut piumangaanni pisinnaangaannilu imaluunniit periarfissat 

allat atorlugit.  

 

Pikkorissarnissamut periarfissat amerlanerusariaqarput, freertoqarsinnaasariaqarpoq aamma 

akissaqartariaqarpoq. Oqaatsinut pikkorissarnerit neqeroorutaasinnaasariaqarput, akilerneqarsinnaasut 

pikkorissartut misilitsikkunik angusinngitsoorpata. Aamma inuunerup ingerlanneranut assigiinngitsunut 

tulluusaasoqarsinnaavoq aamma sulinermut. Kiisalu assigiinngitsunik iluseqartillugit.  

 

Anersaarululaariarlunga taamatut immaqa sulinermut oqaatsit tunngaqqissaanngikkaluartoq imaluunniit 

inatsisilerinermi oqaatsinut tunngaqqissaanngikkaluartoq, manna siunnersuut ilalerparput neriulluta 

kalaallit oqaasiinut ineriartortitsisinnaasoq, suli kusanarnerulersillugit - ullumimullu naleqqiullugu 

amerlanerusunut tikilluaqqullugit.  

 

Nassuiaasiornissaq isumassarsiatsialaavoq. Aamma ineriartornermut nutaamut unitsitsisut misissornissaat 

aamma ineriartorneq sumi pisariaqarnersoq aamma akuusut assigiinngitsut isumasiorlugit.  

Aamma pingaartorujussuuvoq inatsisilerinermi taaguutit misissornissaat.  

Suliani assigiinngitsuni issuarneqassaaq, sammivissaq tikkuarlugu - kisianni oqaatsit eqqartuussinermi 

inatsisiliornermilu atorneqartut pingaartorujussuupput taamaattumik aamma misissorluarneqarsinnaavoq 

tamanna.  

 

Taamatut akuersaartumik oqaaseqarluta siunnersuutip akuerineqarnissaa inassutigaarput.  

 


